
				ఈ పుట అచ్చుదిద్దబడ్డది

ననిలోనఁ దెగిపడ్డ యగచరు లపుడు -ఘననిద్ర మేల్కను కైవడిఁ దోఁప

నమరులవరశక్తి నద్భుతం బెసఁగ - సమరోర్వి నందఱు సప్రాణు లగుచుఁ

జనుదెంచి యారామచంద్రుని వేఁడఁ - గనుఁగొని హర్షించి కలయమ్రొక్కుటయుఁ

దనరార నందఱ దయతోడఁ జూచి - జనలోకనాథుండు సంతోష మొందె.

నంత విభీషణుండారాముతోడ - నెంతయు భక్తితో నేర్పడఁ బలికె.

"దేవ! రాఘవ! ధరాధీశ! నీ వింక - వేవేగ లంకకు వేంచేసి, యచట

నవిరళమతితోడ నభిషేక మిప్పు - డవధరింపఁగ వేళ" యనిన రాఘవుఁడు8170

భరితశిరోజటాభారవల్కలుఁడు - భరతుఁ డక్కడఁ దపోభరమున నుండ

నతనిఁ జూడక మాకు ననుచితం బిచటఁ - జతురభోగక్రమసముచితక్రియలు”

అనుటయు నుచితజ్ఞుఁ డగువిభీషణుఁడు - ఘనభక్తియుక్తిమైఁ గడఁక దీపింపఁ

గనకపాత్రంబుల గంధాక్షతములు - ఘనరత్నభూషణకనకాంబరములు

పుణ్యనాదములతోఁ బుణ్యలతోడఁ - బుణ్యచిహ్నములతోఁ బుణ్యభామినులఁ

బనిచి. తెప్పించి నిర్భరభాగ్యధనుఁడు - వినయాభిరతి వినువీథి నందంద

సురదుందుభులు మ్రోయ సురలు నుతింప - సరసాక్షతముల సేసలు నిండఁ జల్లి

రామలక్ష్మణులకు రాజీవనేత్ర - భూమినందనకు నప్పుడు గట్ట నిచ్చె.

నంత రాముఁడు నిశ్చలానందుఁ డగుచు - నెంతయుఁ బ్రియమంది యింపొందఁ బలికెఁ.

"గడుఁబెద్దకార్యము ల్గలవు మా కింకఁ - దడయుట గా దయోధ్యకుఁ బోవవలయు"
8180

ననుటయు రాముని నావిభీషణుఁడు - కనుఁగొని భక్తితోఁ గరములు మొగిచి,

"భీషణరణకేళిఁ బేర్చి రావణుఁడు - రోషించి మును కుబేరుని గెల్చి కొన్న

బుష్పకం బున్నది పురుహూతలోక - పుష్పకక్రమమహాద్భుతవేగ మరయ

నెలమి నాపుష్పక మెక్కి సమ్మదము - వెలయ నయోధ్యకు వేంచేయవలయు!"

నన విని రఘురాముఁ డనుమతించుటయుఁ - జని మహాసంభ్రమసంప్రీతు లోప్ప

నరిదివైభవముల నమరుపుష్పకముఁ - గరమర్థిఁ దెచ్చె రాక్షసకులేశ్వరుఁడు

రావణు లోకవిద్రావణుశక్తి - భావించి యెంతయు భయమును బొంది

నఱిముఱిఁ గదలుప ననిలుండు గదియ - వెఱచునో దీపము ల్వెఱచునో కదల

నవరత్నదీపంబు లచలరూపములు - నొనరు మందానిలంబుల నొప్పుదాని,

ఘనవిమానోదరకలితపుష్పములఁ - గొనకొన్నగంధముల్ గ్రోల నేతెంచి;
8190

యులికి లోపలఁ జొరకొన్నతుమ్మెదల - చెలువున దీప్తుల చెన్నగ్గలించు,

నావిమలద్వారహరినీలమణుల - భావింప నెంతయు భాసిల్లుదాని,

తలకొని తోఁటలఁ దమపిన్ననాఁడు - వలపించి తముఁ బాసి వచ్చినఁ జూచి,

పొగులుచు షట్పదంబులతోడ వచ్చి - మొగి నున్నమల్లికాముకుళంబు లనఁగ,

నానీలమణులతో నలవడఁ గ్రుచ్చి - మానైనమౌక్తికమణు లొప్పుదాని,

